KËMBANA E KISHËS SË FAN NOLIT NË SOUTH BOSTON TINGËLLOI PËR TË NJËQINDTËN HERË 

     Nga ROZI THEOHARI, Boston
       Sot, të dielën e dytë të muajit, më 9 mars 2008, në orën 9:30 në mëngjes, katedralja e Shën Gjergjit në South Boston është mbushur plot me besimtarë shqiptarë, të krishterë e myslimanë, të cilët presin në qetësi fillimin e shërbesës kishtare. Është një shërbesë jo e zakonshme—Celebrimi i Meshës Peshkopale të organizuar nga At Arturi, kancelari i kishës ortodokse të Bostonit dhe të drejtuar nga Hirësia e tij peshkopi Nikon Liolin dhe Hirësia e tij peshkopi Ilia Ketri, në përkujtimin e 100-vjetorit të Liturgjisë së Parë Hyjnore në Gjuhën Shqipe, të meshës së parë shqipe në kishën e Shen Gjergjit në Boston dhe të krijimit të Kishës Ortodokse Autoqefale Shqiptare…Ulur në rreshtin e dytë të ndenjëseve, kthej kokën prapa dhe shoh qindra shqiptarë, të rinj e të moshuar, bostonianë e të ftuar, përfaqësues të të gjitha trojeve etnike, me fytyrat e tyre të ndritura, ku shprehet serioziteti, krenaria e zemerdhembshuria. Hedh sytë pak më larg në kohë dhe ndodhem papritur më 22 mars 1908 në sallën e marrë me qera, Knights of Pyrhias Hall, në 159 Tremont Street në Boston. Në altarin e improvizuar nga emigrantët korçarë, Fan Noli, i dorëzuar prift po atë muaj, meshoi për here të parë në gjuhën shqipe. Emigrantët shqiptarë që kishin mësuar gjuhën shqipe nga P.N. Luarasi, ishin në gjendje edhe ata të lexonin psalme dhe paragrafë nga ungjilli, të cilat i kishte përkthyer Noli…Kryeprifti Noli, muzikant nga natyra, me zërin e tij të kumbueshëm e melodioz, gjatë shërbesës kishtare shkaktoi mallëngjim e lot në besimtarët e krishterë e myslimanë që mbanin qirinj të ndezur në duar. Disa burra e gra të moshuar u ulën mëgjunjë e qanin  me ngashërime nga gëzimi dhe emocionet…
    Noli, prifti i 1908-s, i rritur larg atdheut, ishte derguar nga fati të mbronte kombin shqiptar me të gjitha energjitë dhe aftësitë e tij intelektuale të pakrahasueshme. Prifti i 1908-s, bariu udhëtar me penën-kërrabë në dorë, vijoi rrugën e jetës—Drejtuesi i “Diellit” (kur nisi një vit më vonë, më 1909)…Sekretari i “Vatrës” (1912)…Përfaqësuesi në Londër…në Lidhjen e kombeve të Gjenevës…Peshkopi…Deputeti…Ministri i Jashtëm…Kryeministri…Diplomati…Politikani…Burrështeti…Liberali…Dijetari dhe poligloti që njihte mbi njëmbëdhjetë gjuhë…Publicisti…Poeti…Shqipëruesi…Oratori…Muzikanti…e mbi të gjitha, Patrioti…Dhe sot qendron të çlodhet në fotografinë-pllakat vendosur para altarit të kishës që e ndërtoi dhe e bekoi vetë e tash po na shërben neve, pasardhësve.

      Kënga e korit të kishës, duke përsëritur refrenin “I përjetshëm kujtimi” tërheq vemendjen e besimtarëve. Është një kor me pjesëmarrës të shumtë që rrallë e sheh. Pjesëmarrës nga të gjitha kishat shqiptare: nga kisha e Shen Gjergjit, nga kisha e Shën Trinisë dhe e Shën Janit, nga kisha “Fjetja e Shënmërisë” e Usterit dhe nga kisha “Ungjëllizimi”    e Netikut, veshur me devizën kuq e zi që i shkon aq mirë flamurit shqiptar, vendosur në anën e altarit. Në anën tjetër të altarit qëndron flamuri amerikan.

      Tashmë është bërë traditë në katerdralen e Shën Gjergjit përdorimi i shtresave e i mbulesave  me motive kuq e zi të punuara në avlemendet shqiptare. Mbi një mbulesë të tillë është vendosur fotografia bardhezi e të paharruarit Theofan Noli, e rrethuar nga shumë qirinj të kuq të ndezur. Qirinjtë, kudo nëpër kishë, kandilet me vaj varur para ikonave dhe era e temjanit krijojnë një atmosferë solemne. Para fotografisë së Nolit po ashtu është rrethuar me qirinj të kuq një tabaka e madhe argjendi me grurin e zier dhe me arra e me kryqin karakteristik dizenjuar përsipër, riti ortodoks i  përkujtimit të emrit të tij . Në cep të tavolinës, një buketë e madhe me zambakë të bardhë lidhur me fjongo të kuqe e të zezë më kujton kurorën me lule që Konica i dërgoi zonjës së presidentit amerikan Vilson, me rastin e vdekjes së bashkëshortit në mars 1924…një rit që flet për civilizimin e popullit shqiptar në shekuj…
    Ndërsa kori këndon hymnin kishtar në altar drejtohen peshkop Nikoni, peshkop Ilia, At Arturi shoqëruar nga një grup priftërinjsh, përfaqësues të kishave ortodokse shqiptare të Amerikës. Ishte mes tyre ftuar nga Shqipëria, Lumtëria e tij kryepeshkopi Anastas Janullatos, i cili erdhi për të nderuar dhe për të bërë homazh për figurën dhe veprat e Nolit. Klerikët shqiptarë ishin të veshur me rroben  festive të verdhë qëndisur në ar, ndërsa peshkop Nikoni dhe peshkop Ilia me veshjen solemne peshkopale mbanin në kokë edhe mitrën e stolisur me gurë rrëzëllitës, veshje, e cila na kujton gjithmonë kryepeshkopin Noli kur zhvillonte meshën në të njëjtën kishë. Dhe ndien një ngazëllim kur, pas 100 vjetësh, dëgjon përsëri në të njëjtin altar meshën peshkopale në gjuhën shqipe drejtuar nga dy peshkopë shqiptarë, që veshin të njëjtën pelerinë siç e ka veshur dikur Noli, në një kishë që është pikturuar nga ikonografë shqiptarë, në një kishë mbushur plot me shqiptarë që luten dhe i lexojnë troparet në gjuhën e tyre amtare. Në kryekishën e Shën Gjergjit, ku gjendet një thesar i historisë sonë kombëtare trashëguar në breza. 
     Kori dhe dy peshkopët përsërisin  refrenin “PËR SHUMË VJET” më tej i përsërisin ato fjalë edhe besimtarët. Lexohen psalmet, duke kujtuar emrin e Nolit e duke përsëritur: “Për shumë vjet”…Mendja ime qëndron përsëri aty, në sallën e 1908-s  rregulluar dhe  zbukuruar nga korçarët, nga dardharët dhe nga fshatarët e fshatit Katundi (i pari shqiptar që erdhi në Amerikë ishte At Koli Kristofor, më 1886.) Duke qenë si bijë e fshatit Dardhë më kujtohet mirë xhaxhai im, vatrani Vangjel Laço, i cili kishte lexuar psalmin e parë në gjuhën shqipe në meshën e parë shqipe, më 1908. Ai ishte djalë i ri, sapo kishte mësuar të lexonte shqip, dhe doemos bënte gabime. Dy-tri ditë më parë Fan Noli i shkonte shpesh në shtëpi për t’ia mësuar leximin pa gabime deri sa e mësoi përmendsh. Gjatë gjithë jetës xha Vangjeli e thoshte përmendsh ketë psalm në tavolinë para  ngrënies, para gjumit dhe e mërmëriti gjithashtu para se të vdiste…Në shërbesë vazhdon të përsëritet refreni “Për shumë vjet”… Unë bëj kryq e ndez një qiri për shpirtin e Nolit dhe të xha Vangjelit…Kujtoj Fan Nolin, kishën e tij dhe mesazhin që ai u ka lënë shekujve për përjetësimin e ndërgjegjes kombëtare të shqiptarëve.
                  NJË  ERË  PAQEJE  PO  FRYN
        Ishte një kohë kur në diasporën shqiptare duheshin përballuar disa probleme me karakter etnik, politik, kanonikal e mbase edhe probleme personale. Por, falë zotit, vizionit largpamës të të shtrenjtit Noli dhe shpresave të tij për të ardhmen, ai krijoi bashkimin e kishave ortodokse shqiptare të Amerikës përmes përkthimeve dhe botimeve të librave kryesorë të shërbesës kishtare dhe shpalljes së autoqefalisë qysh në vitin 1922. Përkthimi i “Librit të Meshës” nga greqishtja në anglishten moderne është cilësuar si një nga kryeveprat e Nolit, vijuar nga një numër përkthimesh librash liturgjikë. Për këtë shërbim, pas Shën Palit, ai u quajt apostulli i dytë i Shqipërisë. Ky vizion nolian është i pranishëm e bën dritë sot, në kryekishën e Shën Gjergjit, në kremtimin e 100-vjetorit të dorëzimit të Theofan Nolit si prift dhe të meshës së parë shqipe.

    Shërbesa kishtare e meshës peshkopale u shoqërua me fjalime klerikësh, përshëndetje, urime, lexime psalmesh, recitime etj. Programin e filloi i përndershmi At Arturi:

Nga Fjalimi predikues i At Liolinit në kryekishën e Shën Gjergjit:
   “Jemi në muajin mars dhe ky muaj për ne ka një rëndësi të veçantë. Muaji mars në kalendarin sekular është muaji që na sjell kohën e pranverës, na sjell shiun për të ushqyer tokën, është muaji që mbetet simbol i rilindjes dhe i lulëzimit kur kutojmë nënat, motrat e mësuesit tanë. Në kalendarin kishëtar muaji mars na sjell kreshmën e madhe dhe
udhëtimin ndaj Pashkës së Madhe dhe ringjalljes së Zotit.
Nesër, më 10 mars, nisin kreshmët, por  sot - rastësisht quhet e diela e ndjesave.
Sot është rasti për të lënë mënjanë mosmarrëveshjet dhe ankimet, për
t’u pajtuar me njeri-tjetrin.  Zoti fuqimadh e kupton se kjo nuk është gjë
e lehtë. Ai e di më mirë se ne që një hap i këtillë kërkon  durim,
maturi dhe vendosmëri të lartë…, kërkon edhe një fuqizim të brendshëm shpirtëror që ia kalon forcës fizike. Por besojmë se çdo gjë që është e pamundur për njeriun,
bëhet e mundur me ndihmën e Perëndisë. Prandaj, sipas zakonit, dhe me gjithë zemër ju kërkoj ndjesë: kolegëve të mi,
bashkatdhetarëve, famulltarëve, korit të kishës me të cilin bashkëpunoj
në shërbimin tim, këshilltarëve e komitetit kishëtar, besimtarëve të mi,
si dhe bashkëshortes sime dhe femijëve të mi.” Më tej At Arturi nënvizoi:
“Gjithashtu, muaji mars ka qenë për fat dhe për kësmet nje muaj i veçantë
nolian:
Më 8 mars, Fan Stilian Noli u bë prift - me hirin e shpirtit të shenjtë dhe
me perkrahjen e popullit tonë. Në muajin mars ai nisi misionin e tij të
mrekullueshëm e të shenjtë fetar, letrar, patriotik dhe kombëtar.
Më 15 mars Noli meshoi për të parën herë në Marlboro dhe Hudson,  atje ku
Kristaq Dishnica ndërroi jetë një vit më parë, pa shërbime fetare.
Më 22 mars u mblodhën shqiptarët e mbarë Bostonit per të marrë pjesë në meshën kryesore në këtë kryeqytet të mërgimit, ku Noli meshoi në gjuhën shqipe. Kjo ngjarje ishte realizimi i parashikimit të Sami Frashërit, si rrugë e nevojshme për të formuar shtetin amtar, të lirë e të pandarë. Këtë ngjarje Faik Konica e quajti “pikë kthese të historisë sonë”.
Në muajin mars u organizua kisha jonë dhe mori emrin “Shën Gjergj”, sipas
shenjtit adash, Gjergj Kastriot- Skënderbeut.  Sot katedralja jonë mbetet
instituta më e vjetër e pandërprerë shqiptare jo vetëm këtu në SHBA por edhe
në mbarë botën, në këtë vend  liridashës ku Noli gjeti ambientin për të
shprehur dhe për ta plotësuar potencialin e tij në shumë fusha. Nuk ka
një institutë shqiptare më të vjetër që e perfshin këtë përshkrim.
Dhe së fundi, më 13 të muajit mars mbylli sytë i madhi Fan Noli dhe hyri në
histori si burrë shteti, si përkthyes, si shkencëtar, si peshkop i
kishës dhe si njeriu i jashtëzakonshëm jo vetëm për ne, por edhe për të 
tjerë në shumë fusha të humanizmit.
Prandaj e hapim këtë jubile të njëqindvjetorit në muajin mars, sepse nuk mund ta
kapërcenim dot pa kujtimin e veçantë. Kremtimi madhështor do të mbahet më tutje, në muajin shtator 2008, si nisja e vitit
ekklisiastik dhe kulmi i vitit sekular.
Prandaj jemi mbledhur këtu sot: besimtarë dhe atdhetarë, femijë, të rritur e
pleq, ortodoksë, myslimanë, katolikë e të tjerë.
Prandaj na erdhi Imzot, Fortlumteria e tij Anastasi nga Tirana, kryepeshkopi i
Shqipërisë, me barrë të rëndë mbi supet e tij - të nderojë themeltarin tonë Theofan Nolin dhe veprat e tij.
Prandaj erdhi imzot Ilia Ketri për të forcuar nisiativat për vëllazërim
dhe bashkëpunim, duke lënë mënjanë të shkuarën.
Prandaj  Imzot Nikoni mori kryqin si një lopatë në dorë për të thyer
tokën e një shekulli të ri që pret për ne, dhe jo vetëm për ne, por 
për burrat e gratë e së ardhmes. 
Të arrihet një qëllim bujar dhe fisnik i këtille nuk është e lehtë. Pengesat
janë të shumta. Moskënaqësia vjen kollaj. Vuajtjet dhe padrejtësitë
nuk harrohen shpejt ose  kurrë dhe nuk korrigjohen pa hapur dhe zhvilluar
dialoge. Sfidat janë të shumanëshme dhe nuk zgjidhen menjeherë, por si
kishëtarë që jemi, nuk duhet të lemë rast pa  bërë hap; nuk është
vetëm dëshira,  por e kemi si detyrë.
Asnjeri prej  nesh nuk mund të krahasohet me njeriun, siç ishte Noli ynë,
por marrim shembullin e tij për të ndërtuar një imazh më të mirë për
popullin tonë,  për të përgatitur një vizion të ri për të ardhmen, siç
veproi Noli me mish e me shpirt në kohën e tij,  për të gjetur një rrugë  
të vlershme. Ai e kuptonte dhe na mësonte ne që në fëmijërinë tonë se
mikpritjen ne  shqiptarët e kemi si principin themelor të traditës sonë të lashtë.
Më e rëndësishme është se këtë princip e kemi jo vetëm për miqtë dhe
shokët, por edhe për ata me të cilët nuk kemi të njejtat qëndrime ose
mendime, por që na vijnë në derë. Edhe kundërshtari kur na
vjen për të na nderuar, duhet t’i pergjigjemi me një politesë tepër të
veçantë. Këto, vëllezër dhe motra,  janë principe të denja për të punuar dhe
për të plotësuar, duke nderuar emrin dhe figurën e Fan Stilian Nolit, për të
cilën jemi mbledhur sot, në muajin e marsit, në   muajin e ndjesave e të pranverës, në muajin e mesuesve tanë, në muajin nolian. 
Tani  kam nderin të prezantoj bariun tonë, peshkop Nikonin dhe peshkop Ilia për të dhënë enciklikën që kanë nënshkruar si një hap për miqësi dhe bashkëpunim
midis shqiptarëve ortodoksë të Amerikës.”   
      Fjalimi i At Arturit u shoqërua nga kënga e korit :”I PERJETSHËM KUJTIMI!”
Në vazhdim peshkopi Nikon e lexoi tekstin e Enciklikës në gjuhën angleze ndërsa peshkopi Ilia e lexoi në gjuhën shqipe si më poshtë:
Enciklikë e Njëqindvjetorit: “U gëzova kur më thanë: le të shkojmë në shtëpinë e Zotit”  (Psalmi 122)
Viti 2008 shënon një shekull në shërbesën e apostolatit Ortodoks shqiptar në Amerikën e Veriut. Për herë të parë shërbesat hyjnore u kryen në shqip për t’u shërbyer të krishterëve ortodoksë në gjuhën e tyre, kur u organizua famullia e parë në Boston. Prifti ynë i parë, më vonë hierark, Theofan Stilian Noli, filloi në vitin 1908 një shërbesë të jashtëzakonshme dhe shumëplanëshe, që i shërbeu në mënyrë të mrekullueshme popullit të tij këtu dhe në atdhe. Gjatë dekadave që pasuan, kemi parë ngritjen e juridiksioneve të shumta, ndërhyrjen e revolucioneve sekularë jashtë, si edhe efektet e tyre tek besimtarët këtu; kryqëzimin e shqyrtimeve politike dhe patriotike që sfiduan komunitetet tona dhe që shpesh i përçanë ato. Si në të gjitha përpjekjet temporale, (tokësore), kemi përjetuar dhimbje dhe triumfe, humbje dhe epifanira. Gjatë dhjetë dekadave të fundit, ashtu siç kemi mësuar shumë gjëra, po ashtu nuk kemi arritur ta përqafojmë njëri-tjetrin me më shumë dëshirë. Ndarjet tona u detyrohen po aq rrethanave sa edhe vetes sonë. Ne kemi bashkëndarë përvojën tonë me të tjerët, meqenëse ne jemi si të veçantë ashtu edhe të ngjashëm me të tjerët. Në kërkim të gjetjes së rrugëve për të kapërcyer dallimet tona, kemi qenë të pasionuar dhe të arsyeshëm, të ashpër dhe fleksibël. Por kohët e mosunitetit nuk i kanë mjegulluar kurrë dhe as nuk i kanë ndaluar paraardhësit tanë për të kryer rolet e tyre peshkopalë para Krishtit, për të ecur përpara, për të mësuar, pagëzuar dhe për t’u shërbyer atyre që na janë besuar neve dhe të parëve tanë.
Në këtë kohë, ne përkujtojmë me lutje hierarkët dhe udhëheqësit tanë, Peshkop Theofanin (Noli), Peshkop Markun (Lipa), Peshkop Stefanin (Lasko) si edhe shumë priftërinj dhe laikë, burra dhe gra, të grigjës sonë besimtare, të cilët kanë fjetur para nesh. I përjetshëm qoftë kujtimi i tyre!

Pavarësisht nga sfidat e shumta që të gjithë ne kemi hasur, kleri dhe besimtarët kanë qenë gjithmonë të përqëndruar në detyrën e tyre kryesore: shpalljen e Ungjillit dhe shpëtimin që ata arrijnë nëpërmjet veprës shpërblyese të Zotit dhe shpëtimtarit tonë Jisu Krisht. Ne e përkujtojmë dhe e kremtojmë këtë moment të njëqindvjetorit me përulësi: duke sjellë ndër mend gjithçka që ka ndodhur më pare, me shpresën që do të mbetemi të vërtetë në aspiratat dhe kërkesat e brezave të ardhshëm, përsëri për të qenë të shpëtuar, të ushqyer dhe të rritur. Si ata, të cilëve nga Hiri i Perëndisë u është besuar të baritojnë komunitetet tona, ne përfitojmë nga ky rast për të dëshmuar së bashku dhe për të thënë së bashku me dashuri dhe shpresë, se jemi një në Zotin tonë, një në Eukaristi dhe një në mendimin se ne  lëmë këtë ditë një vend më të mirë për brezat që do të vijnë. “Sa mirë është që vëllezërit të banojnë bashkë në unitet.” (Psalmi 133). 

Të Dielën e Ndjesës, ditën e 9-të të marsit, në vitin e 2008 të Zotit tonë, në Katedralen e Shën Gjergjit në Boston, Massaçusetts.

          Peshkopi Nikon dhe Peshkopi Ilia.
     Ndërkohë u ngjitën në altar një grup nxënësish shqiptarë të shkollës shqipe të Bostonit, shoqëruar nga drejtoresha e kësaj shkolle, Roza Mijo. Tradita noliane e organizimit të shkollave shqipe prane kishave shqiptare vazhdon edhe sot me po atë kujdes e me po atë përkushtim. Roza Mijo përshëndeti të pranishmit: “Sot ne po festojmë                                                                         
së bashku 100-vjetorin e meshës së parë në gjuhën shqipe të organizuar nga Imzot Fan Stilian Noli, i cili ka qenë dhe mbetet një nga figurat më të shquara të ortodoksisë shqiptare, por edhe të letërsisë, kulturës dhe politikës shqiptare. Mesha e parë në gjuhën shqipe ka rëndësi të madhe për kombin tone, për faktin se jo vetëm që e gjithë shërbesa u krye ne gjuhën shqipe, por hodhi hapin e parë drejt krijimit të pavarësisë se kishes ortodokse shqiptare. Po kjo ditë përkon me festën e 7 e 8 marsit, festa e mësuesve, e nënave dhe e motrave. Gjithashtu përkon dhe me dyvjetorin  e shkollës se Gjuhës dhe Trashegimisë shqiptare, e cila u hap këtu në Boston më 23 mars, 2006. Tani shkolla ka katër klasa, dy prej tyre zhvillohen në Universitetin e Bostonit dhe dy të tjera ne katedralen e Shën Gjergjit. Mësueset janë të diplomuara në universitetet shqiptare dhe punojnë me pasion e përkushtim.” Më tej Roza informoi se, për të përkujtuar këtë ditë të rëndësishme për kombin dhe gjuhën shqipe, si dhe për të nderuar trashëgiminë e Nolit të madh, fëmijët e shkollës kishin përgatitur një program me këngë, vjersha dhe recitime të disa poezive të Fan Nolit dhe të disa poetëve të tjerë rilindës. Fëmijët, të cilët mbanin në duar tre flamurë të vegjël, flamurin shqiptar, flamurin e Kosovës dhe atë amerikan, recituan me ata zërat e tyre ëngjëllorë dhe u ndoqën me dashuri e gëzim nga të pranishmit. Mbyllja me koncertin e fëmijëve ishte sa mbresëlënëse, aq domethënëse. Në atë moment At Artur Liolini ngriti lart një kryq të artë me dekoracione dhe u tregoi besimtarëve se ishte i njëjti kryq që u përdor nga Fan Noli në meshën e parë shqipe të 1908-s. Diaspora shqiptare e kishte ruajtur me kujdes atë kryq…Secili kaloi para kryqit që e mbante peshkop Nikoni, e puthi dhe mori naforën e përkujtimit të shpirtit të Fan Nolit…Ndërkaq besimtarët vizituan dy ekspozita të hapura në sallat e kishës, njera nga A.Rrumbullaku dhe tjetra nga Anesti Voskopoja, një ekspozitë fotografike nga kishat në Korçë dhe në fshatrat përreth.

     Mbas mbarimit të meshës peshkopale, besimtarët dhe të ftuarit u drejtuan për të marrë pjesë në drekën përkujtimore organizuar në restorantin e patriotit shqiptar Anton Athanasit. Një trolejbuz vajtje-ardhje i shpuri radhë pas radhe shqiptaro-amerikanët dhe të ftuarit deri tek oborrri i restorantit, ku u mirëpritën nga katër vëllezërit Athanasi, në këmbë të babait të tyre. Më teper se 400 shqiptaro-amerikanë, bostonianë e të ftuar zunë tavolinat e sallës së madhe në katin e dytë për të vazhduar me një drekë nderimi për të paharruarin Noli. Organizimi i drekës, ushqimi i mirë, rregulli dhe programi i pasur tematik tërhoqën vemendjen dhe u falën kënaqësi miqve dhe të ftuarve. Mjeshtri i ceremonisë, z Miçael Gregory u uroi mirëseardhjen pjesëmarrësve në sallë dhe propozoi të ngrinin një gotë me verë në kujtim të 100 vjetorit të meshës së parë shqipe, në kujtim të Fan Nolit të madh dhe në nderim të ditës së Ndjesave. Pastaj ai lexoi listën e të ftuarve klerikë, me emrat e peshkop Nikonit, peshkop Ilias, At Arturit si dhe emrat e gjithë priftërinjve shqiptarë  me bashkëshortet e tyre qe morën pjesë  në këtë manifestim të veçantë. Midis të ftuarve  joklerikë ishte Konsulli i Nderit z Stefan Koçi si dhe drejtues të organizatave shqiptaro-amerikane të Massaçusettsit, Shpresa Theodhosi, Albana Orgocka, Mark Kozmo, Agim Sejdiu e të tjerë. Ndër të ftuarit nga Nju-Jorku ndodhej z Gjekë Gjonlekaj, ekipi i televizionit “Kultura shqiptare” me Adem Belliun dhe një grup shqiptaresh kosovarë. Nderuan me pjesëmarrjen e tyre shqiptaro-amerikanë nga shtetet Connecticat, Rodajland, Nju-Hemshri, Meini, Nju-Jork etj. Shumica e pjesëmarrësve ishin nga Bostoni e qytetet përreth, të përfaqësuar si gjithnjë, nga brezi i dytë e i tretë si dhe nga emigrantët e rinj ardhur viteve të fundit. Në tavolinat e mëdha, ishin vendosur disa ikona në miniaturë të stampuara në metal të ndritshëm, ndërsa në qendër ishin vendosur  një flamur i vogël shqiptar e një amerikan. Po ashtu podiumi i foltores ishte zbukuruar me flamurët shqiptar e amerikan. Z Andon Athanasi dhe z Majkell Athanasi rrinin në këmbë në gatishmeri, si të zotët e shtëpisë, ose më mirë, si i bijtë e Antonit.

     E takova At Artur Liolinin dhe e urova, mbasi ai zbriti nga podiumi ku u dha mirëseardhjen miqve dhe të ftuarve. Organizimi i suksesshëm i këtij aktiviteti ishte meritë e At Arturit, ai dukej disi i lodhur por edhe i kënaqur. “…Një pjesë e madhe e të ftuarve, - më tha At Arturi,- janë joshqiptarë, që na duan dhe janë pjesë e pandarë e grigjës sonë. Edhe kjo është një trashëgimi e Nolit kosmopolitian. Ky është një fakt që nuk duhet harruar kurrë! Noli ishte patriot, por shovinist nuk ishte kurrë, veçanërisht në 40 vjetët e fundit të jetës së tij..”- nënvizoi At Arturi.
        Programin e fjalimeve e hapi prifti dhe profesori shqiptaro-amerikan i moshuar At Doktor Dennis Nagi...”Është një kënaqësi të ndodhem sot këtu në këtë ditë përkujtimore e ndjellamirë, në 100-vjetorin e themelimit të kishës shqiptare të Amerikës,” tha At Nagi. Pastaj ai informoi të pranishmit se po ashtu, kishte marrë pjesë e kishte folur në mitingun e zhvilluar me rastin e 75-vjetorit të kishës, më 1983. Në atë kohë At Nagi ishte profesor i historisë dhe i shkencave sociale dhe kishte shkruar disertacionin e tij rreth vazhdimësisë së grupit etnik të shqiptarëve të komunitetit të Bostonit, disertacion që më vonë u botua me titullin “Odisea Shqiptaro-Amerikane”. “Ndërsa sot, tha ai,- qëndroj para jush me studimin tim të shkruar kohëve të fundit “Historia definitive e kishes ortodokse shqiptare në Amerikë” Ai i bëri një analizë të shkurtër përmbajtjes së 9 kapitujve duke i lidhur me jetën, veprën dhe kontributin e pandërprerë të Theofan Nolit. Një kapitull të veçantë autori ia kishte kushtuar imigracionit të shqiptarëve dhe veprimtarisë së kishave të Bostonit, të Usterit, të Filadelfias dhe të Nju-Jorkut për të ndihmuar sa më shumë e sa më mirë emigrantët shqiptarë. At Nagi përfundoi:” Nënat e baballarët tanë, gjyshërit e gjyshet, sakrifikuan shumë për ne, për të ngritur çdo gjë nga e para…Tani është në dorën tonë ta shpiem më tej sakrificën e tyre, sepse kështu dalim faqendritur para prindërve e para Zotit tonë, për ta çuar më përpara kishën tonë shqiptare në shekullin e 21-të.” Fjalimi i At Nagit u prit me duartrokitje ashtu siç u prit me interes edhe fjalimi i z Aleko Dhima dhe prof. Thanas Gjika.
    Z Aleko Dhima tha: “Mesha e parë në gjuhën shqipe 100 vjet më parë nga i paharruari Imzot Noli, ishte një ngjarje me rëndësi të madhe jo vetëm kishtare por dhe politike e kombëtare, jo vetëm në diasporë por edhe per mbarë kombin shqiptar. Ky fakt flaku thëniet e vjetra të mbjella në shekuj nga të huajt, se Zotit nuk duhet t’i falemi në gjuhën shqipe…Kjo liturgji në shqipe, e para e këtij lloji, u pasua nga episkopët dhe klerikët e tjerë dhe vazhdon edhe sot me sukses të madh kudo e gjithmonë në Shqipëri. Madje edhe klerikët, episkopët dhe teologët e huaj që kanë ardhur në Shqipëri këto 17 vjetët e fundit për të ndihmuar në ringritjen e kishes sonë, kanë qenë të detyruar të mësojnë gjuhën tonë, për të kryer liturgjinë në gjuhën e bukur shqipe. Po të jetonte Imzot Noli, do të ngazëllehej për këto arritje…” Z Dhima vazhdoi: “Thuhet se njeriu nuk vdes kur ai ndërron jetë e varroset, por kur ai harrohet dhe ja pra, Imzot Noli për besimtarët ortodoksë dhe për gjithë popullin tonë nuk ka vdekur, por kujtohet nga të gjithë brezat kudo e kurdoherë dhe këtij qëllimi i shërben dhe kjo ceremoni madhështore ku ne kujtojmë Nolin dhe veprën e tij. Të gjithë ne nuk duhet të hidhërohemi që Imzot Noli na ka lënë, por duhet të lumturohemi që e kemi pasur një njeri të tillë, që ai dhe vepra e tij do të jenë të paharruara në jetë…Përkujtimi i 100-vjetorit të meshës së parë shqipe le të na shërbejë që të jemi pranë e të bashkuar me njeri-tjetrin dhe të ecim përpara me dashuri, me besim tek Zoti dhe tek njeri-tjetri, se jemi vëllezër të një gjaku e të një gjuhe, me patriotizëm e sinqeritet, si në atdheun tonë edhe në diasporë…,se kështu do të kemi Zotin mes nesh dhe do të largojme demonët që na kanë ndarë dhe na kanë përçarë në shekullin e kaluar.”

       Në fjalën e tij prof. Thanas L.Gjika  tha:” Këtu në Boston 100 vjet më parë djaloshi 26 vjeçar At Fan Noli, ndriti si Ylli i Mëngjesit me meshën e tij të parë në gjuhën shqipe. Ai lajmëroi mbarimin e natës që synonte greqizimin e kishës sonë ortodokse dhe ardhjen e ditës kur gjuha shqipe të lulëzonte si gjuhë liturgjike e kisha shqiptare te bëhej autoqefale. Kjo ngjarje shpuri më 1922 në shugurimin e Theofan Stilian Nolit si peshkop dhe më 1937 njohjen e Kishës Shqiptare Orthodokse Autoqefale.” Më tej prof. Gjika nënvizoi:
“Gjatë këtyre 100 vjetëve ju shqiptarët e Amerikës e jetuat lirinë e besimit dhe të shërbimit fetar, por në Shqipëri besimtarët mbas vitit 1966 kaluan një tjetër natë, atë të ateizmit të detyruar, kur diktatura komuniste mbylli kishat, persekutoi klerikët dhe ndaloi literaturën fetare. Për fat të keq, ndaj këtyre krimeve ne nuk e ngritëm zërin por u pajtuam.

Rënia e komunizmit e gjeti Shqipërinë pa klerikë, pa tempuj, pa literaturën e përshtatshme kishtare. Shqiptarët, të dalë nga zgjedha komuniste ishin transformuar në afetarë ose fetarë të trembur, askush prej të shkolluarve nuk pranonte të bëhej klerik i thjeshtë e aq më pak klerik i lartë. Diaspora shqiptare ortodokse gjithashtu nuk kishte klerikë të përshtatshëm për të krijuar Sinodin e Shenjtë. Në këto kushte qeveria e parë demokratike kërkoi ndihmën e kishave simotra ortodokse…” Pasi përmendi përpjekjet që po bëhen për mëkëmbjen e kishës ortodokse shqiptare, ai vijoi: “Duhet të punojmë të bashkuar rreth klerit të ri shqiptar dhe shqiptaro-amerikan, për ta ndihmuar forcimin e kishës sonë dhe ecjen e saj përpara me paqe e dashuri… Kisha Shqiptare Ortodokse Autoqefale ka akoma nevojë për shumë punë, mund e sakrifica. Ajo ka nevojë urgjente botimin në shqip të Biblës, me shënime dhe harta të sakta, ku të pasqyrohet puna misionare e Shën Pavlit në territoret e banuara prej të parëve tanë ilirë dhe letrat që ai hartoi në Durrës,” perfundoi prof. Gjika, i cili eshte autori i librit voluminoz “Kur dhe ku u shkrua Dhiata e Re”. 
                            “PËR  SHUMË  VJET”
  Gjatë drekës, ndërsa bokset perhapnin muzikë popullore shqiptare, u afrova tek dritarja e madhe e xhamtë e restorantit, ku dikur, në një tavolinë të veçuar ulej Fan Noli dhe sodiste panoramën e oqeanit. Sa herë vizitoj restorantin Pier 4, qëndroj disa minuta para asaj tavoline e meditoj. Sot, mbase jo rastësisht, aty jane ulur disa burra e gra, ish koristë të korit të kishës së Shën Gjergjit në vitet ’50 dhe ’60 të shekullit të kaluar…dikur djem e vajza të reja që këndonin himnet kishtare në korin e Fan Nolit. “Kori i këndonte himnet në anglishte e në shqipe…Zeri na kumbonte e merrte gjallëri më shumë kur peshkopi ynë Fan Noli dilte para altarit dhe këmbenim refrenin”, -thonë ata me emocion dhe urojne “ Të rrojmë e ta kujtojmë peshkopin tonë, Fan Nolin”  “Për shumë vjet e kujtofshim!” dhe trokasin gotat me verë. Ish këngëtarja e korit z Gloria Hill kujton edhe diçka tjetër. Gloria është vajza e ikonografes dardhare Thomaidha Zengo, e cila ka pikturuar pjesërisht kishën e Shën Gjergjit në Boston e shumë kisha të tjera. Gloria kujton kur Imzot Noli vizitonte shtëpinë e tyre në South Boston dhe porosiste ikona , të cilat i pikturonte e ëma. Noli bisedonte e diskutonte me Thomaidhën për portretet, për gjetjen e bukur të pozave të shënjtorëve ose për përdorimin e ngjyrave. “E ruaj si të gjallë edhe sot, fytyrën e Imzot Nolit, me ato tipare që nuk harrohen lehtë.”- thotë Gloria…Në një tavolinë më poshtë trokita gotën e verës me disa zotërinj të tjerë, bostonianë të moshuar. Ata tregonin me krenari se kishin qenë të pranishëm në përkujtimin e 50-vjetorit të arkidioqezes shqiptare, më 1958. Ata kujtonin me nostalgji Nolin dhe librin përkujtimor që ai shkroi më vonë, ”50- vjetori i Kishës ortodokse shqiptare në Amerikë.”…Më tej takoj Albana Orgocken, bashkëkryetaren e shoqërisë “Besa”. Albana pati kenaqësinë të më thotë: “Festa me rastin e 100-vjetorit të meshës së parë në gjuhën shqipe nga Fan Noli që u zhvillua sot, ishte me të vërtetë shumë e bukur dhe emocionuese. Mendoj se Fan Noli do të ishte me të vërtetë krenar kur të shikonte se të tria kishat shqiptare në Boston, Shën Gjergji, Shën Jani dhe Shën Trinia u bashkuan në këtë 100-vjetor sëtoku. Është domethënëse, që ja ku kemi mbërritur pas 100 vjetësh dhe më së fundi të tria kishat punojnë drejt bashkimit dhe konsolidimit, ashtu siç duhet të jetë. Them se trashëgimia e Nolit të madh vazhdon të ndriçojë dhe të udhëheqë akoma në rrugën drejt bashkimit dhe unitetit të shqiptarëve kudo ku janë. Dhe për mua kjo ishte vlera më e madhe e këtij festimi.”
    Rastësisht gjendem midis te ftuarve shqiptarë kosovarë, perfaqësues të Shoqatës së shqiptarëve kosovarë të Bostonit. Agim Sejdiu dhe Adem Saliaj jepnin përshtypjet e udhëtimit që bënë para pak kohe në Kosovë ku morën pjesë në manifestimin e festës së pavarësisë. Kryetari i shoqatës Agim Sejdiu tha: “Ne përfaqësuesit e Shoqatës Shqiptare Kosovare erdhëm këtu sot në festimin e 100-vjetorit të meshës së parë shqipe, që të respektojmë e të nderojmë punën e të madhit Fan Stilian Noli. Qoftë i nderuar kujtimi i tij. Urojmë që shqiptarët e të gjitha trojeve të qëndrojmë të bashkuar, të jemi të fortë, siç u treguam edhe tani, për pavarësinë e Kosovës. Urime! Gëzuar! Për shumë mote!”
Shqiptari kosovar Ilir Begolli tha: “Pjesëmarrja sot në ceremoninë e kishës dhe këtu në drekën festive për mua ka qenë hera e parë që kam përjetuar një moment të tillë, prandaj ndihem krenar qe ndodhem pranë vëllezërve të mi të një besimi tjetër…Një nga gjërat që na veçon ne si popull shqiptar është urtësia e mikpritja, prandaj ta mbajmë gjallë këtë flakë mburrjeje e krenarie kombëtare…Jemi larg atdheut, larg vendit ku guri peshon rëndë në vend të vet, prandaj të mos e bëjmë qëndrimin tonë këtu ne emigracion edhe më të rëndë, duhet të jemi së bashku, të organizohemi, të krijojmë qendrën tonë kulturore, ku do të kemi një adresë për t’u takuar dhe për ta ndier veten shqiptarë, mu në mes të Bostonit, ashtu siç e bëri Noli me shokë…”

Sotir Pani, i biri i Vasil Panit dhe  nipi i Josif Panit, at e bir, ndër patriotët e parë të emigracionit shqiptar në Boston dhe miqtë e bashkëpunetorët e ngushtë të Fan Nolit, ndjehet krenar e thotë:“ Kjo ditë e 100-vjetorit të meshës së parë shqipe është një ditë e shënuar, një etapë e re në marrëdhëniet midis kishave ortodokse shqiptare.” Z Sotir nenvizon rëndësinë e mësimit të gjuhës shqipe nga fëmijët e diasporës duke marrë shembull përpjekjet dhe sakrificat e mëdha që janë bërë nga patriotët shqiptarë qysh një shekull më parë…Ndërkaq  aktori Jul Nenshati recitoi plot ndjenjë  poezinë e Fan Nolit “Anës lumenjve”.

 Takova ish- pedagogun e Universitetit “Fan Noli” të Korçës, z. Niko Dako dhe e pyeta : “Si e perjetoni këtë ditë aq më tepër që keni punuar si pedagog në Universitetin e Korçes që mban emrin e Fan Nolit?” Z. Niko thotë: “Natyrisht është një ditë e shënuar, që secilit i krijon emocione të veçanta. Këto emocione t’i krijon, veç të tjerash, edhe vetë Kisha e Shen Gjergjit ku Fan Noli i madh, për dekada me radhë, predikoi fjalën e shenjtë të Perëndisë, por trumbetoi edhe zërin e shpirtit të Shqipërisë, ku me shqipen e tij mjeshtërore ligjëroi jo vetëm për drejtësinë hyjnore, por edhe për të drejtat legjitime që duhej të gëzonte kombi shqiptar. Këto emocione ndoshta lidhen edhe me diçka personale nga puna dhe jeta ime. Unë e quaj fat të madh që pata rastin të punoja si pedagog i gjuhës shqipe në Universitetin e Korçës, që mban emrin Fan Noli. Vetë ky emër i jep prestigj atij universiteti, që është qendra më e rëndësishme pedagogjike e shkencore e trevave juglindore të Shqipërisë. Nuk e fsheh që provoj një ndjenjë krenarie që kam dhënë mësim në atë institucion, ashtu siç e provojnë këtë ndjenjë të gjithë pedagogët që kanë punuar e punojnë aty, ashtu si të gjithë studentët që kanë studiuar e studiojnë aty. Vetë figura e madhe e Nolit të frymëzon për punë të palodhur në shërbim të atdheut, për formimin e gjithanshëm të brezave të rinj që do t’i shërbejnë kombit tonë. Së fundi doja të shtoja se, sa më shumë shkon koha, aq më tepër lartësohet figura e Nolit. Mesha e parë që mbajti ai, sot mbush 100 vjet, por “mesha” e veprës së tij do të ndriçojë e pazbehur edhe për shumë e shumë shekuj, në pambarim…”
Një pikë kulmore e drekës ishte shfaqja e nje kolazhi të përgatitur nga kisha e Shën Gjergjit ku anëtarët e kishës folen shkurtimisht për historinë, të tashmen dhe të ardhmen e kësaj trashëgimie te pasur që Fan Noli themeloi 100 vjet më parë. Kolazhi shoqërohej me nje sfond muzikor shqiptar dhe amerikan aktual dhe me fotografi të ndryshme nga komunitetet tona në vite.

  Së fundi, ardhja e Tortes se perkujtimit te 100-vjetorit solli entuziazëm në sallë, aq më tepër që thikën e parë në tortë e përdorën femijët shqiptarë, në vazhdimësi të mesazhit “Për shumë vjet!”. Brian Bakery në Braintree, kishin përgatitur një tortë maket të kishës së Shën Gjergjit, një dizenjim artistik i kryer nga specialisti korçar Andrea Plluska.
 E ndiej veten të privilegjuar që gjatë shkrimit të këtyre radhëve jam takuar, ngjatëjetuar e kam biseduar me burra e gra që e kanë njohur Fan Nolin, janë pagëzuar e bekuar prej tij, kanë ngrënë e kënduar në gosti dhe e kanë vajtuar me lot të hidhur në vdekjen e tij. Janë këta, bostonianët e vjetër, që bashkë me bostonianët e rinj shkojnë  ne kishën e Shën Gjergjit ku predikon At Arturi, personalitet i kishës ortodokse shqiptare, i cili vazhdon veprën e Fan Nolit duke mbajtur gjallë tingujt e këmbanës 100-vjeçare.
